
Annotatsiya: Maqolada raqamli iqtisodiyot sharoitida tijorat banklarining xizmat turlarining huquqiy asoslari tahlil qilingan. 
Tadqiqotda banklar tomonidan ko‘rsatilayotgan xizmatlarning raqamlashtirilishi jarayonida vujudga kelayotgan normativ-
huquqiy hujjatlar, shuningdek, elektron tijorat, elektron imzo va ochiq banking platformalarining huquqiy mexanizmlari 
batafsil yoritilgan. Xalqaro tajriba tahlili asosida O‘zbekiston Respublikasida mavjud bo‘lgan huquqiy bazaning holati 
baholanib, uning takomillashtirish istiqbollari va zaruriy chora-tadbirlari tavsiya etilgan. Ushbu maqola bank tizimida 
raqamli transformatsiyaning huquqiy infratuzilmasini rivojlantirish bo‘yicha ilmiy asoslangan tavsiyalar ishlab chiqishga 
xizmat qiladi.

Kalit soʻzlar: raqamli iqtisodiyot, tijorat banklari, raqamli xizmatlar, huquqiy asoslar, elektron tijorat, elektron imzo, ochiq 
banking, fintech, ma’lumotlar himoyasi.

Abstract: This article analyzes the legal foundations of service types offered by commercial banks within the framework 
of the digital economy. The study focuses on the regulatory and legal documents required for the digitalization of 
banking services, as well as the legal mechanisms governing electronic commerce, digital signatures, and open banking 
platforms. Based on the analysis of international practices, the state of the legal framework in Uzbekistan is assessed, and 
recommendations for its improvement and necessary measures are provided. The article contributes to the development 
of scientifically grounded proposals for enhancing the legal infrastructure of digital transformation in the banking sector.

Key words: digital economy, commercial banks, digital services, legal foundations, electronic commerce, digital signature, 
open banking, fintech, data protection.

Аннотация: В статье проведен анализ правовых основ видов услуг коммерческих банков в условиях цифровой 
экономики. Исследование охватывает нормативно-правовые акты, регулирующие процесс цифровизации 
банковских услуг, а также правовые механизмы электронной коммерции, электронной подписи и открытого 
банкинга. На основе анализа международного опыта оценивается текущее состояние правовой базы в Узбекистане, 
предложены направления ее совершенствования и необходимые меры. Статья направлена на разработку научно 
обоснованных рекомендаций по развитию правовой инфраструктуры цифровой трансформации в банковском 
секторе.

Ключевые слова: цифровая экономика, коммерческие банки, цифровые услуги, правовые основы, электронная 
коммерция, электронная подпись, открытый банкинг, финтех, защита данных.

K I R I S H
So‘nggi yillarda raqamli texnologiyalar butun dunyo miqyosida iqtisodiyotning barcha sohalariga, xususan, 

bank-moliya tizimiga chuqur kirib bormoqda. Global miqyosda ro‘y berayotgan raqamli transformatsiya jarayoni 
an’anaviy bank xizmatlarining mazmuni va shaklini tubdan o‘zgartirib, tijorat banklarini o‘z faoliyatini qayta 
formatlashga undamoqda. Bugungi raqamli iqtisodiyot sharoitida tijorat banklari nafaqat moliyaviy vositachilar, 
balki innovatsion raqamli platformalar sifatida ham faoliyat yuritmoqda. Bu esa, o‘z navbatida, bank xizmatlarini 
huquqiy tartibga solish va ularni taqdim etish bo‘yicha metodologik yondashuvlarni tubdan qayta ko‘rib chiqishni 
taqozo etmoqda.

O‘zbekiston Respublikasida ham raqamli iqtisodiyotning rivojlanishi davlat siyosatining ustuvor 
yo‘nalishlaridan biriga aylangan. Xususan, O‘zbekiston Respublikasi Prezidentining 2020-yil 5-oktabrdagi 
“Raqamli O‘zbekiston – 2030” strategiyasini tasdiqlash va uni samarali amalga oshirish chora-tadbirlari 
to‘g‘risida”gi PF-6079-sonli1 Farmoni doirasida barcha sohalarda, jumladan, bank sektorida raqamli xizmatlar 
turlarini kengaytirish, ularning sifati va mijozlar uchun qulayligini oshirishga alohida e’tibor qaratilmoqda. Shu 
bilan birga, raqamli xizmatlarning tez sur’atlarda rivojlanishi ularning huquqiy asoslarini mustahkamlash, 
normativ-huquqiy hujjatlarni zamon talablari darajasiga moslashtirish va bank xizmatlari metodologiyasini 
takomillashtirish zaruratini yuzaga keltirmoqda.

Ayni paytda tijorat banklari tomonidan raqamli xizmatlarni joriy etish jarayonida bir qator dolzarb masalalar, 
jumladan, masofaviy identifikatsiya va autentifikatsiya, to‘lov tizimlarining ishonchliligi, ochiq banking 
imkoniyatlari, ma’lumotlar himoyasi va kiberxavfsizlik kabi talablarni to‘liq qamrab olgan huquqiy baza va 
aniq metodologik yondashuvlarga ehtiyoj ortib bormoqda. Bu masalalarni o‘z vaqtida va samarali hal etish 
banklarning raqobatbardoshligini oshirish, mijozlarga xavfsiz va qulay xizmatlar ko‘rsatishni ta’minlash hamda 
butun moliyaviy tizimning barqarorligini mustahkamlashda muhim ahamiyat kasb etadi.

Shu nuqtai nazardan, ushbu maqolada raqamli iqtisodiyot sharoitida tijorat banklarining xizmat 
turlarini shakllantirish va rivojlantirishga oid huquqiy hamda metodologik asoslar tahlil qilinadi. O‘zbekiston 
Respublikasidagi mavjud imkoniyatlar va mavjud to‘siqlar xalqaro tajribalar bilan taqqoslanib, bank xizmatlarini 
yanada takomillashtirishning istiqbolli yo‘nalishlari aniqlanadi.

M A V Z U G A  O I D  A D A B I Y O T L A R N I N G  S H A R H I
Xalqaro miqyosda raqamli bank xizmatlarini rivojlantirish va ularning huquqiy asoslarini mustahkamlash 

bo‘yicha qator yirik ilmiy ishlar amalga oshirilgan. Arner D.W., Barberis J. va Buckley R.P. o‘zlarining “The 
Evolution of Fintech: A New Post-Crisis Paradigm?” asarida raqamli moliya sektorining rivojlanishi va uning 
bank tizimiga ta’siri haqida bahs yuritadilar. Ular PSD2 va Open Banking siyosatining bank xizmatlari ko‘rsatish 
metodologiyasini tubdan o‘zgartirganini ko‘rsatgan.

Pousttchi P. esa mobil banking rivoji va undan kelib chiqadigan regulyatsiya masalalarini chuqur tahlil 
qilgan. U raqamli to‘lov tizimlarining mijozlarga xizmat ko‘rsatishda qulaylik va xavfsizlikni oshirishdagi rolini 
alohida ta’kidlagan. Gozman C. va Will A. raqamli transformatsiya jarayonida mijozga yo‘naltirilgan strategik 
yondashuvlarning ahamiyatiga urg‘u berib, banklar raqamli xizmatlarni ishlab chiqishda foydalanuvchi tajribasi 
va innovatsion texnologiyalar uyg‘unligini ta’minlashi zarurligini qayd etgan.

Schindler J.W. fintech va moliyaviy innovatsiyalar o‘sishi ortidan yuzaga kelayotgan yangi huquqiy va 
metodologik chaqiriqlarni tahlil qilgan va ularning bank sektoridagi an’anaviy regulyator modellarga ta’sirini 
ko‘rsatgan.

Xalqaro olimlar raqamli bank xizmatlarining rivojlanishini bank faoliyatining to‘liq transformatsiyasi sifatida 
baholab, bu jarayonda huquqiy bazani moslashtirish va metodologik yangiliklarni joriy etishni zarur shart 
sifatida ko‘rsatmoqda. Shuningdek, ular kiberxavfsizlik va mijoz ma’lumotlarini himoya qilishni zamonaviy bank 
xizmatlarining ajralmas elementi sifatida ta’kidlamoqda.

O‘zbekiston olimlari ham tijorat banklarining raqamli xizmat turlarini rivojlantirish va ularning huquqiy-
metodologik asoslarini mustahkamlash masalalariga alohida e’tibor qaratmoqda.

Sharofova M.S. o‘z tadqiqotida raqamli iqtisodiyot sharoitida tijorat banklari xizmatlarining 
diversifikatsiyasi va innovatsion xizmatlar joriy etilishining dolzarbligini asoslagan. Uning fikriga 
ko‘ra, raqamli xizmatlarni joriy etishda huquqiy bazaning mustahkam bo‘lishi va masofaviy 
xizmat ko‘rsatish standartlarining aniqligi bank tizimi rivojida hal qiluvchi ahamiyat kasb etadi. 
Maxmudov O. raqamli transformatsiya jarayonida bank-moliya sohasining raqobatbardoshligini oshirish uchun 
normativ-huquqiy bazani modernizatsiya qilish va innovatsion texnologiyalarni faol integratsiya qilish zarurligini 

1	 O‘zbekiston Respublikasi Prezidentining 2020-yil 5-oktabrdagi “Raqamli O‘zbekiston – 2030” strategiyasini tasdiqlash va uni samarali 
amalga oshirish chora-tadbirlari to‘g‘risida”gi PF-6079-sonli Farmoni: https://lex.uz/ru/docs/-5030957 

ta’kidlagan. U, shuningdek, fintech kompaniyalar bilan hamkorlik qilish uchun yengillashtirilgan regulyator 
rejimlar ishlab chiqishni taklif etgan.

Xakimov S. esa bank xizmatlarini ko‘rsatish jarayonida sun’iy intellekt, Big Data va blockchain kabi 
texnologiyalarning huquqiy jihatdan tartibga solinmagan sohalariga e’tibor qaratib, raqamli xizmatlarning 
kiberxavfsizlik asoslari bo‘yicha ham aniq normativ hujjatlar qabul qilinishini taklif qilgan.

O‘zbekiston olimlari raqamli bank xizmatlarining rivojlanishini huquqiy asoslarning takomillashuvi va 
zamonaviy metodologiyalar bilan chambarchas bog‘liq holda ko‘rib chiqib, texnologik innovatsiyalarni amaliyotga 
joriy etishda huquqiy va metodologik mustahkamlikni asosiy shart sifatida belgilagan.

T A D Q I Q O T  M E T A D A L O G I YA S I
Ushbu tadqiqotda raqamli iqtisodiyot sharoitida tijorat banklarining xizmat turlarining huquqiy va metodologik 

asoslarini o‘rganish uchun kompleks yondashuv qo‘llanildi. Bunda ilmiy-nazariy tahlil usulidan foydalanilib, 
mavzuga oid mavjud ilmiy adabiyotlar, milliy va xalqaro huquqiy hujjatlar, normativ-me’yoriy bazalar hamda 
ilg‘or tajribalar o‘rganildi. Xususan, O‘zbekiston va rivojlangan davlatlar, jumladan Yevropa Ittifoqi, Singapur 
va AQSh tajribasi asosida raqamli bank xizmatlarini rivojlantirishda huquqiy va metodologik asoslarning 
shakllanish tendensiyalari tahlil qilindi. Shuningdek, qiyosiy tahlil (komparativ yondashuv) usuli orqali tijorat 
banklarining raqamli xizmat turlarini tartibga soluvchi huquqiy bazalar va metodologik yondashuvlar O‘zbekiston 
va rivojlangan davlatlar misolida qiyoslab baholandi. Tadqiqotda empirik ma’lumotlardan ham keng foydalanilib, 
O‘zbekiston Respublikasi Markaziy bankining statistik hisobotlari, tijorat banklarining ochiq yillik ma’lumotlari, 
shuningdek, Jahon banki va Basel Committee kabi xalqaro tashkilotlarning so‘nggi tavsiyalari tahlil etildi.

T A H L I L  V A  N A T I J A L A R
Raqamli iqtisodiyotning rivojlanishi natijasida tijorat banklarining xizmat turlarida tub o‘zgarishlar 

kuzatilmoqda. O‘zbekiston Respublikasida ham bank xizmatlarini raqamlashtirish bo‘yicha qator islohotlar 
amalga oshirilmoqda, biroq raqamli xizmatlarning huquqiy va metodologik asoslari to‘liq shakllanmaganligi 
ayrim muammolarni keltirib chiqarmoqda (1-jadval).

1-jadval. O‘zbekistonda raqamli bank xizmatlarini tartibga soluvchi amaldagi huquqiy baza2.

№ Huquqiy hujjat nomi Asosiy mazmuni va tartibga 
olinadigan soha Qabul qilingan yil

1 «Banklar va bank faoliyati to‘g‘risida»gi 
Qonun

Bank faoliyati, masofaviy xizmatlar va 
moliyaviy vositachilik

05.11.2019 yildagi O‘RQ-
580-son

2 «Elektron tijorat to‘g‘risida»gi Qonun Elektron savdo operatsiyalari va 
elektron shartnomalar

29.09.2022 yildagi O‘RQ-
792-son

3 «Elektron raqamli imzo to‘g‘risida»gi 
Qonun

Elektron raqamli imzo va masofaviy 
autentifikatsiya

12.10.2022 yildagi O‘RQ-
793-son

4 «Elektron hujjat aylanishi to‘g‘risida»gi 
Qonun

Elektron hujjatlar va ularning yuridik 
kuchi 29.04.2004 yildagi 611-II-son

6 «Raqamli O‘zbekiston – 2030» 
strategiyasi

Raqamli transformatsiyani rivojlantirish 
umumiy strategiyasi

05.10.2020 yildagi 
PF-6079-son

7 Markaziy bankning bank xizmatlarini 
masofaviy ko‘rsatish qoidalari

Masofaviy bank xizmatlarining tartibi va 
texnik talablari

Har yili yangilanadi (so‘nggi 
versiya – 2023-yil)

Raqamli iqtisodiyotning rivojlanishi natijasida tijorat banklarining xizmat turlarida tub o‘zgarishlar yuz 
bermoqda. O‘zbekiston Respublikasida ham bank xizmatlarini raqamlashtirish bo‘yicha qator islohotlar amalga 
oshirilayotgan bo‘lsa-da, raqamli xizmatlarning huquqiy va metodologik asoslari to‘liq shakllanmaganligi ayrim 
muammolarni keltirib chiqarmoqda. Xususan, O‘zbekiston Respublikasining 2019-yil 5-noyabrdagi “Banklar va 
bank faoliyati to‘g‘risida”gi O‘RQ-580-sonli3 Qonun bank faoliyatining raqamli shaklini rasman tan olib, banklarga 
masofaviy xizmat ko‘rsatish huquqini bergan bo‘lsa-da, raqamli identifikatsiya va autentifikatsiya jarayonlari 
yetarlicha aniq reglamentlashtirilmagan. Shuningdek, O‘zbekiston Respublikasining 2022-yil 2-fevraldagi 
“Elektron tijorat to‘g‘risida”gi O‘RQ-792-sonli4 Qonun elektron savdo operatsiyalari va elektron shartnomalarni 

2	 Lex.uz- O‘zbekiston Respublikasi qonunchilik bazasining veb-sayti ma’lumotlari asosida muallif tomonidan tayyorlandi
3	 O‘zbekiston Respublikasining 2019-yil 5-noyabrdagi “Banklar va bank faoliyati to‘g‘risida”gi O‘RQ-580-sonli Qonun: https://lex.uz/

docs/-4581969 
4	 O‘zbekiston Respublikasining 2022-yil 2-fevraldagi “Elektron tijorat to‘g‘risida”gi O‘RQ-792-sonli Qonun: https://lex.uz/docs/-6213382 

yuridik jihatdan tan olib, bank xizmatlarini (kredit, omonat, to‘lovlar) elektron shaklda ko‘rsatish imkonini bergan, 
biroq elektron tijoratda xavfsizlik va shaxsiy ma’lumotlarni himoya qilish mexanizmlari hali kuchli darajada 
mustahkamlanmagan. O‘zbekiston Respublikasining 2022-yil 12-oktabrdagi “Elektron raqamli imzo to‘g‘risida”gi 
O‘RQ-793-son5 Qonun masofaviy autentifikatsiya va shartnomalar tuzish imkoniyatlarini taqdim etib, banklarga 
masofadan turib hisob ochish, kredit rasmiylashtirish va xizmat ko‘rsatish jarayonlarini raqamlashtirish imkonini 
bergan bo‘lsa-da, elektron raqamli imzo tizimining texnik va texnologik integratsiyasi banklar o‘rtasida bir xilda 
emas va umumiy standartlarning yetarlicha ishlab chiqilmagani muammoli bo‘lib qolmoqda. Bundan tashqari, 
O‘zbekiston Respublikasining 2004-yil 29-apreldagi “Elektron hujjat aylanishi to‘g‘risida”gi 611-II-sonli6 Qonun 
elektron hujjatlar va hujjat aylanishining yuridik kuchini tasdiqlagan bo‘lib, banklarda ichki jarayonlar (ichki 
hujjatlar, shartnomalar, hisob-kitoblar)ni raqamli tarzda yuritish imkonini bergan, biroq elektron hujjat arxiv 
tizimining huquqiy va texnik standartlari batafsil belgilab berilmagan. O‘zbekiston Respublikasi Prezidentining 
2020-yil 5-oktabrdagi “Raqamli O‘zbekiston – 2030” strategiyasini tasdiqlash va uni samarali amalga oshirish 
chora-tadbirlari to‘g‘risida”gi PF-6079-sonli7 Farmoni raqamli moliyaviy xizmatlar ko‘rsatishni davlat darajasida 
strategik maqsad sifatida belgilab, banklarda raqamli xizmatlarni kengaytirish uchun resurs va infratuzilma 
investitsiyalarini oshirishga turtki bo‘lgan bo‘lsa-da, strategiya umumiy maqsadlarni belgilash bilan cheklangan 
bo‘lib, konkret normativ va texnik mexanizmlarni ishlab chiqishni talab qilmoqda. Raqamli iqtisodiyot sharoitida 
bank xizmatlarining rivojlanishi global moliyaviy tizimda asosiy transformatsion jarayonlardan biri bo‘lib, turli 
mamlakatlar bu sohada o‘ziga xos huquqiy va institutsional yondashuvlarni shakllantirgan. Xususan, Yevropa 
Ittifoqida Payment Services Directive 2 (PSD2) ochiq bankingni majburiy joriy etgan va General Data Protection 
Regulation (GDPR) shaxsiy ma’lumotlar himoyasini yuqori darajada tartibga solgan bo‘lib, natijada banklar 
va fintech kompaniyalari o‘rtasida ma’lumotlar almashinuvi ochiq va standartlashtirilgan hamda raqamli to‘lov 
xizmatlari va uchinchi tomon provayderlar (TPP) faoliyati keng rivojlangan. Biroq O‘zbekiston bilan farqlanishi 
shundaki, mamlakatimizda hali ochiq banking huquqiy asoslari mavjud emas va shaxsiy ma’lumotlar himoyasi 
to‘g‘risidagi normativ baza Yevropa darajasida emas. AQShda esa Office of the Comptroller of the Currency 
(OCC) va Consumer Financial Protection Bureau (CFPB) regulyatsiyasi asosida fintech kompaniyalar va 
raqamli banklar uchun maxsus litsenziyalash tizimi joriy etilgan bo‘lib, banklarning innovatsion xizmatlar 
uchun “sandbox” dasturlari mavjud, natijada raqamli xizmatlarning innovatsion rivoji va mijozlar ehtiyojiga mos 
texnologik yechimlar keng qo‘llanilmoqda hamda fintech kompaniyalar bank tizimining tarkibiy qismini tashkil 
etmoqda. O‘zbekistonda esa fintech kompaniyalar uchun maxsus litsenziyalash va “sandbox” dasturlari hali 
keng joriy etilmagan. Singapurda Monetary Authority of Singapore (MAS) tomonidan fintech hamda raqamli 
banklar uchun raqobatbardosh va qulay regulyator muhiti yaratilgan bo‘lib, elektron to‘lov xizmatlari to‘g‘risidagi 
maxsus qonun (Payment Services Act) qabul qilingan va natijada Grab Financial Group, Sea Group kabi 
raqamli banklar faoliyat yuritmoqda, bank xizmatlari esa mobil ilovalar asosida to‘liq raqamlashtirilgan. Biroq 
O‘zbekistonda raqamli banklar uchun maxsus huquqiy maqom mavjud emas, banklar ko‘proq an’anaviy 
modelda raqamlashtirilmoqda (2-jadval).

2-jadval. Umumlashtirilgan taqqoslovchi jadval.
Ko‘rsatkich O‘zbekiston Yevropa Ittifoqi AQSh Singapur

Ochiq banking Yo‘q PSD2 asosida bor Cheklangan Bor

Ma’lumotlar himoyasi Cheklangan GDPR asosida 
kuchli Rivojlangan Kuchli

Fintech hamkorlik Kam rivojlangan Faol Juda faol Juda faol
Maxsus fintech 
litsenziyalari Mavjud emas Bor Bor Bor

Sandbox rejimi Cheklangan Bor Bor Bor

Raqamli banklar maqomi An’anaviy banklar 
asosida

Mustaqil raqamli 
banklar

Mustaqil raqamli 
banklar

Mustaqil raqamli 
banklar

Xalqaro tajriba shuni ko‘rsatadiki, raqamli bank xizmatlarini muvaffaqiyatli rivojlantirish uchun, eng avvalo, 
raqamli to‘lovlar va ochiq banking xizmatlarini tartibga soluvchi to‘liq va aniq huquqiy asoslarni yaratish, 
shuningdek, shaxsiy ma’lumotlarni himoya qilish tizimini xalqaro standartlar darajasida kuchaytirish zarur. 

5	 O‘zbekiston Respublikasining 2022-yil 12-oktabrdagi “Elektron raqamli imzo to‘g‘risida”gi O‘RQ-793-son Qonun: https://lex.uz/docs/-
6234904 

6	 O‘zbekiston Respublikasining 2004-yil 29-apreldagi “Elektron hujjat aylanishi to‘g‘risida”gi 611-II-sonli Qonun: https://lex.uz/ru/docs/-
165079 

7	 O‘zbekiston Respublikasi Prezidentining 2020-yil 5-oktabrdagi “Raqamli O‘zbekiston – 2030” strategiyasini tasdiqlash va uni samarali 
amalga oshirish chora-tadbirlari to‘g‘risida”gi PF-6079-sonli Farmoni: https://lex.uz/ru/docs/-5030957 

Bundan tashqari, fintech kompaniyalari va tijorat banklari o‘rtasida o‘zaro hamkorlikni rivojlantirish uchun mos 
va qulay regulyator mexanizmlarini joriy etish, innovatsion moliyaviy xizmatlar uchun esa tartibga soluvchi 
tajriba maydonlari (“sandbox”) tashkil etish dolzarb hisoblanadi, chunki bu yondashuvlar raqamli bank xizmatlari 
ekotizimining barqaror, xavfsiz va samarali rivojlanishini ta’minlashga xizmat qiladi (1-rasm).

1-rasm. 2020–2025 yillar davomida to‘lov xizmatlarining rivojlanish dinamikasi.

Grafikdan ko‘rinib turibdiki, 2020–2025-yillar davomida O‘zbekiston Respublikasida raqamli to‘lov 
xizmatlari sezilarli darajada kengaygan bo‘lib, xususan, QR to‘lovlar soni 2020-yildagi 12 milliondan 2025-yilda 
75 millionga yetib, 6 barobarga o‘sgan. Elektron raqamli imzo foydalanuvchilari esa 2020-yildagi 1,5 milliondan 
2025-yilga kelib 7,8 millionga yetgan bo‘lib, bu esa bank xizmatlarida raqamli identifikatsiya imkoniyatlarining 
kengayganidan dalolat bermoqda. Shu bilan birga, raqamli hamyonlar soni ham izchil o‘sib, 2025-yilda 36 
million foydalanuvchiga yetgan va bu masofaviy to‘lovlar hamda fintech xizmatlarining keng ommalashganini 
ko‘rsatmoqda. Yuqoridagi o‘sish tendensiyalari O‘zbekiston tijorat banklarining raqamli xizmatlarini xalqaro 
tajribalar asosida yanada rivojlantirish zarurligini ko‘rsatadi va bu jarayonda mavjud huquqiy bazani kengaytirish, 
uni zamonaviylashtirish hamda ilg‘or regulyator yondashuvlarni tatbiq etish dolzarb vazifa sifatida kun tartibiga 
chiqmoqda.

X U L O S A  V A  T A K L I F L A R
Raqamli iqtisodiyot sharoitida tijorat banklarining xizmat turlarini rivojlantirish masalasi O‘zbekiston moliya 

sektorida tub islohotlar va transformatsiyalarni talab qilmoqda. O‘zbekiston Respublikasida qabul qilingan 
huquqiy bazalar – O‘zbekiston Respublikasining 2019-yil 5-noyabrdagi “Banklar va bank faoliyati to‘g‘risida”gi 
O‘RQ-580-sonli8 Qonun, O‘zbekiston Respublikasining 2022-yil 2-fevraldagi “Elektron tijorat to‘g‘risida”gi O‘RQ-
792-sonli9 Qonun, O‘zbekiston Respublikasining 2022-yil 12-oktabrdagi “Elektron raqamli imzo to‘g‘risida”gi 
O‘RQ-793-son10 Qonun hamda O‘zbekiston Respublikasi Prezidentining 2020-yil 5-oktabrdagi “Raqamli 
O‘zbekiston – 2030” strategiyasini tasdiqlash va uni samarali amalga oshirish chora-tadbirlari to‘g‘risida”gi 
PF-6079-sonli11 Farmoni tijorat banklari uchun raqamli xizmatlarni joriy qilish va rivojlantirishda asosiy yuridik 
poydevorni yaratib berdi. Amaldagi huquqiy me’yorlar banklarga mobil banking, internet banking, masofaviy 
hisob ochish, onlayn kreditlash va elektron to‘lov xizmatlarini joriy etish imkonini bergan bo‘lib, raqamli 
xizmatlardan foydalanuvchi mijozlar sonining 2020–2025-yillar oralig‘ida 6 barobarga o‘sishi ushbu sohada olib 
borilayotgan siyosat va islohotlarning ijobiy natijalarini ko‘rsatadi. Biroq o‘tkazilgan tahlillar O‘zbekistonda raqamli 

8	 O‘zbekiston Respublikasining 2019-yil 5-noyabrdagi “Banklar va bank faoliyati to‘g‘risida”gi O‘RQ-580-sonli Qonun: https://lex.uz/
docs/-4581969 

9	 O‘zbekiston Respublikasining 2022-yil 2-fevraldagi “Elektron tijorat to‘g‘risida”gi O‘RQ-792-sonli Qonun: https://lex.uz/docs/-6213382 
10	 O‘zbekiston Respublikasining 2022-yil 12-oktabrdagi “Elektron raqamli imzo to‘g‘risida”gi O‘RQ-793-son Qonun: https://lex.uz/docs/-

6234904 
11	 O‘zbekiston Respublikasi Prezidentining 2020-yil 5-oktabrdagi “Raqamli O‘zbekiston – 2030” strategiyasini tasdiqlash va uni samarali 

amalga oshirish chora-tadbirlari to‘g‘risida”gi PF-6079-sonli Farmoni: https://lex.uz/ru/docs/-5030957 

bank xizmatlarining huquqiy va metodologik asoslari hali to‘liq mukammallashtirilmaganligini ko‘rsatmoqda. 
Ayniqsa, ochiq banking (Open API), fintech kompaniyalar bilan o‘zaro hamkorlik, shaxsiy ma’lumotlar himoyasi, 
kiberxavfsizlik, raqamli identifikatsiya va autentifikatsiya tizimlari sohalarida aniq va mustahkam huquqiy 
me’yorlarning yetishmasligi kuzatilmoqda. Xalqaro tajriba, xususan, Yevropa Ittifoqi (PSD2 va GDPR), AQSh 
va Singapur amaliyoti shuni ko‘rsatadiki, raqamli bank xizmatlarini muvaffaqiyatli rivojlantirish uchun ochiq va 
shaffof ma’lumotlar almashinuvi platformalarini yaratish, mijozlarning shaxsiy ma’lumotlarini yuqori darajada 
himoya qilish, fintech kompaniyalar uchun maxsus litsenziyalash tizimlarini joriy etish va raqamli moliyaviy 
xizmatlar uchun eksperimental maydonlar (“sandbox”) tashkil qilish zarur. O‘zbekiston tijorat banklarining 
raqamli xizmatlar sohasida raqobatbardosh bo‘lishi va global moliyaviy bozorga integratsiyalashuvi uchun esa 
mavjud huquqiy bazani zamonaviylashtirish va kengaytirish, raqamli transformatsiyani qo‘llab-quvvatlovchi 
moliyaviy va texnologik infratuzilmani rivojlantirish hamda mijozlarning raqamli moliyaviy savodxonligini oshirish 
muhim ahamiyat kasb etadi. Shuningdek, raqamli texnologiyalarning rivojlanishi bilan bog‘liq risklar, xususan, 
kiberxavfsizlik tahdidlari, moliyaviy ma’lumotlar suiste’mol qilinishi va texnologik monopoliyalarning shakllanishi 
kabi xavflarni minimallashtirish uchun ham huquqiy va institutsional choralarni kuchaytirish lozim (3-jadval).

3-jadval. Muammo – Tavsiya – Natija.
Muammo Tavsiya Kutilayotgan natija

Ochiq banking (Open API) huquqiy 
asoslari mavjud emas

PSD2 tajribasiga asoslangan 
qonunchilik ishlab chiqish

Banklar va fintech kompaniyalar 
o‘rtasida ma’lumotlar almashinuvi 
yo‘lga qo‘yiladi

Fintech kompaniyalarning huquqiy 
maqomi aniq emas

Maxsus fintech litsenziyalarini joriy 
etish

Bozorda innovatsion xizmatlar 
ko‘payadi, raqobat ortadi

Kiberxavfsizlik me’yorlari bo‘yicha 
yagona regulyatsiya yo‘q

Banklararo minimal xavfsizlik 
standartlarini ishlab chiqish

Mijoz ishonchi oshadi, moliyaviy 
tizimning barqarorligi kuchayadi

Raqamli identifikatsiya jarayonlari 
turlicha

Biometrik va E-imzoni 
integratsiyalovchi yagona platforma 
yaratish

Masofaviy xizmatlar ko‘lami oshadi, 
firibgarlik kamayadi

Umuman olganda, O‘zbekiston bank tizimining raqamli transformatsiyasi nafaqat texnologik yangilanish, 
balki kompleks huquqiy va metodologik takomillashtirishni talab qiladigan strategik jarayon bo‘lib, uning 
muvaffaqiyati tijorat banklarining raqamli xizmatlar ko‘rsatishdagi ishonchliligi, innovatsion yondashuvi va 
mijozlarga qulaylik yaratishga qaratilgan izchil siyosatiga bog‘liq bo‘ladi.

